
   Истребитель

   Аркадий Ĕçхĕл | Сăвă

   Шап-шурă мамăк пĕлĕт витĕр

Чĕкеç пек çăмăллăн çиçсе,

Чарусăр, çуйкăн истребитель

Тăвать тĕлĕнмелле ĕçсем.



Аялаяла пĕр вăркăнать вăл,

Тепре, çĕмрен пек, — çӳлелле.

Вăл çиçĕм пек кăвар çунатлă,

Вĕçевĕ унăн çиçĕмле.



Çиçет тĕнче талккишĕ урлă:

Çав тĕпсĕр, аслă уçлăхран

Сунать пире телейлĕ пурнăç,

Тăшмансене — хура тăхлан.



Мухтав сана, çĕршывăн чапĕ!

Мухтав вĕçевçĕ-паттăра!

Савниçĕм ăвăнчĕ ача пек

Кăкăр çумне халь хытăрах.



Ан лăпчăн, тусăм, ан шиклен эс,

Ан тив, вăл вĕçтĕр çӳлерех!

Ăна çĕршыв алли çĕкленĕ,

Сыхлать вăл пирĕн телее.

  